
Republika e Kosovës
   Republika Kosovo-Republic of Kosovo

  Kuvendi - Skupština – Assembly
Legjislatura IV

Sesioni pranveror
Komisioni për Mbikëqyrjen e Financave Publike

Mbledhja nr. 1
Prishtinë, më 28 janar 2014, në orën 10:00, salla S-II
Ndërtesa e Kuvendit të Kosovës 

P R O C E S V E R B A L

I MBLEDHJES SË KOMISIONIT PËR MBIKËQYRJEN E FINANCAVE PUBLIKE

Në mbledhje morën pjesë: Ali Sadriu, Ramiz Lladrovci, Murselj Haljilji, Valbona Dibra, Bali Muharremaj, Afrim Hoti dhe Albert Kinolli.

Munguan: Imri Ahmeti dhe Adem Grabovci. 
Stafi Mbështetës i Komisionit: Fatime Qorri, koordinatore e Komisionit, Mehmet Simnica, zyrtar i fushës për ekonomi. 
Mbledhjen e kryesoi: Ali Sadriu, kryetar i Komisionit.
Në këtë mbledhje u propozua ky

Rend dite:

1. Miratimi i rendit të ditës;
2. Miratimi i procesverbalit të  mbledhjes së Komisionit,  të mbajtur më  17.12.2013;
3.   Shqyrtimi i Raportit Vjetor të Punës së Komisionit për Mbikëqyrjen e Financave

      Publike, për vitin 2013;

4.   Shqyrtimi i propozim-planit të punës së Komisionit për vitin 2014;
5.  Të ndryshme.
Kryesuesi konstatoi se janë plotësuar kushtet për fillimin e punës dhe e hapi mbledhjen me shqyrtimin e pikës së parë të rendit të ditës.

1. Miratimi i rendit të ditës 
Kryetari konstatoi se Komisioni për Mbikëqyrjen e Financave Publike, pa ndryshime, njëzëri miratoi rendin e ditës.
2. Miratimi i procesverbalit të  mbledhjes së Komisionit, të mbajtur më  17.12.2013

Kryetari konstatoi se Komisioni për Mbikëqyrjen e Financave Publike e miratoi njëzëri, pa vërejtje, procesverbalin e mbledhjes së Komisionit, të mbajtur më 17.12.2013.
3. Shqyrtimi i Raportit Vjetor të Punës së Komisionit për Mbikëqyrjen e Financave

Publike, për vitin 2013

Kryetari- Tha se draft -raporti i punës së Komisionit për vitin 2013, ju është shpërndarë me rendin e ditës. Ky draft- raport është hartuar mbi bazën e të dhënave që ka Njësia për mbështetjen e Komisionit. Nga aktivitetet që ka pasur Komisioni, gjatë vitit 2013, duhet cekur:  mbledhje të mbajtura 27, shqyrtime të projektligjeve 1, numri i grupeve punuese kanë qenë 4, numri i takimeve të grupeve punuese 30, shqyrtimi i raporteve vjetore të agjencive të pavarura 5, shqyrtime të raporteve të auditimit 23, vendime dhe rekomandime që ka nxjerrë Komisioni janë 58, vizita jashtë vendit 3, shënime zyrtare 2 dhe numri i çështjeve të tjera të diskutuara në Komision janë 8. Mendoj se ka qenë një vit i punës me mjaft sfida dhe Komisioni është munduar të japë kontributin e tij. Një veçanti, një prej sfidave dhe prej temave më të diskutueshme, ka qenë prona dhe E-sistemi. Me angazhim të Komisionit janë marrë masa në këtë drejtim siç është hartimi i një Udhëzimi Administrativ për harmonizimin e këtyre dy sistemeve. Po shpresoj që ai projeksion të ketë sukses. Çështje tjetër kanë qenë borxhet e bartura - kjo sepse borxhet sjellin pakënaqësi në vitet vijuese, pastaj është koha e fundit që qeveria të urdhëroj KRPP që t`ju bëjë të pamundshëm publikim e prokurimit pa zotim të mjeteve. Sa për informacion MF ka lëshuar një urdhër sipas të cilit, kryesuesit e OB-ve mund të japin deklarata të disponueshmërisë së fondeve edhe pa pasur fonde në dispozicion. Kjo me qëllim që të mos ketë vonesa në procedurat e prokurimit. Ne, si Komision, duhet të përkrahim qëndrimin që pa pasur fonde në dispozicion të mos fillohet me procedura të prokurimit. 
Në përgjithësi kjo është përmbledhja e punës dhe jam i kënaqur pavarësisht sfidave. Komisioni ka ruajtur unanimitetin, pavarësisht divergjencave që ka pasur. 
Ramiz Lladrovci – Përkrah raportin vjetor të punës së Komisionit për vitin 2013. Sfidat e Komisionit kanë qenë kryesisht në fushën e prokurimit, regjistrimin e pasurisë, mungesa e raporteve të performancës. Grupi punues ka filluar me shqyrtimin dhe amendamentimin e  Projektligjit për auditorin e përgjithshëm dhe Zyrën Kombëtare të Auditimit. Besoj që brenda afatit ligjor, Komisioni do ta ketë raportin me propozim amendamente. 
Valbona Dibra – Viti 2013 ka qenë një vit i suksesshëm, duke marrë parasysh trajtimin e raporteve të cilat i kemi analizuar në Komision. Kemi shtjelluar çështje shumë të rëndësishme informuar kështu edhe opinionin. Në vitin 2014 duhet të fokusohemi në fusha edhe më të ndjeshme dhe t`i përcjellim ato fusha si: shëndetësia, privatizimi dhe dikastere të cilat kanë pasur mangësi, e të cilat të gjetura i ka identifikuar auditori i përgjithshëm. 
Kryesuesi konstatoi se Komisioni për Mbikëqyrjen e Financave Publike, njëzëri nxori këtë

Përfundim

Miratohet Raporti Vjetor i Punës së Komisionit për Mbikëqyrjen e Financave Publike, për vitin 2013.
4. Shqyrtimi i propozim-planit të punës së Komisionit për vitin 2014

Kryetari – Propozoi që pjesë e planit të punës të jetë vizita në Agjencinë Kosovare të Privatizimit, me qëllim për t’u njoftuar për së afërmi lidhur me gjendjen në këtë institucion dhe për të marrë informacione përkitazi me problemet e identifikuara me rastin e auditimit të këtij institucioni. Kjo për faktin se meqenëse Raporti vjetor i punës së AKP-së nuk është miratuar në Kuvend, as rekomandimet e Komisionit nuk janë miratuar, sepse kanë qenë në rend dite për shqyrtim, bashkë me raportin e punës së këtij institucioni. 

Ramiz Lladrovci - Propozoj që Komisioni të realizojë vizitë zyrtare në Shqipëri. Për të marrë praktikat e këtij shteti në mbikëqyrjen e shpenzimit të parasë publike. Ndërsa lidhur me shqyrtimin dhe amendamentimin e Projektligjit për auditorin e Përgjithshëm, propozoj që të organizohet një punëtori dyditore, në të cilën Komisioni do të debatojë nen për nen lidhur me propozimet e grupit punues. 
Valbona Dibra- Përkrahu mendimin e kryetarit të Komisionit për të vazhduar mbikëqyrjen e AKP-së dhe propozoi që me këtë çështje, Komisioni të organizojë takim në muajin prill ose maj. Përkrah propozimin që Komisioni të vizitojë Shqipërinë. Kjo ka qenë edhe kërkesë e vitit 2013. Kjo është shumë e rëndësishme për një bashkëpunim me këtë shtet. Komisioni nuk ka pasur asnjë vizitë në shtetet e tjera. Dhe shkëmbimi i eksperiencave me shtetet e tjera është një mundësi e mirë për të avancuar në punën tonë. Këtë e them nga fakti se nga vizitat e realizuara në vitet e kaluara, Komisioni ka përmirësuar punën e tij, në trajtimin e raporteve.  Po ashtu përkrahu propozimin për organizimin e një punëtorie lidhur me shqyrtimin dhe amendamentimin e projektligjit për auditorin e Përgjithshëm dhe Zyrën Kombëtare të auditimit. 
Kryesuesi konstatoi se Komisioni për Mbikëqyrjen e Financave Publike, njëzëri nxori këtë
Vendim
1. Organizohet punëtori dyditore, jashtë Kuvendit të Kosovës, lidhur me shqyrtimin e Raportit të Grupit punues për amendamentimin e Projektligjit për Auditori e Përgjithshëm dhe Zyrën Kombëtare të auditimit.

2. Punëtoria organizohet pas dorëzimit të raportit të grupit punues për amendamentimin e Projektligjit për Auditori e Përgjithshëm dhe Zyrën Kombëtare të Auditimit.

3. Shpenzimet për organizimin e kësaj punëtorie barten nga Buxheti i Komisionit. 

Kryesuesi konstatoi se Komisioni për Mbikëqyrjen e Financave Publike, njëzëri nxori këtë

Përfundim

1. Të realizohet një vizitë zyrtare në Shqipëri, me qëllim të shkëmbimit të përvojave me shtetin e Shqipërisë, për sa i përket kontrollit të shpenzimit të parasë publike.

2. Vizita të planifikohet në muajin shkurt, dhe shpenzimet barten nga Kuvendi i Kosovës.

3. Lidhur me këtë Komisioni t`i drejtohet Kryesisë së Kuvendit për të lejuar realizimin e kësaj vizite zyrtare dhe për të lejuar mbulimin e shpenzimeve nga Buxheti i Kuvendit. 

4. Autorizohet kryetari i Komisionit, që të ndërmarr veprimet e nevojshme procedurale për përmbushjen e këtij përfundimi të Komisionit.  
4. Të ndryshme 
a) Auditimi i Raporteve Vjetore Financiare dhe  Raporteve të Deklarimit Financiar të Fushatës, të subjekteve politike
Kryetari - Njoftoi anëtarët e Komisionit se përmes Njësisë Mbështetëse të Komisionit, ka kërkuar nga sekretariati i KQZ-së, për informatat e nevojshme për Komisionin, lidhur me subjektet politike të cilat dorëzojnë në KQZ, Raportet Vjetore Financiare dhe Raport të Deklarimit Financiar të Fushatës. Deri më sot, nuk janë përgjigjur! Prandaj propozoj që Komisioni t`i drejtohet zyrtarisht këtij institucioni për këto të dhëna, sepse pa këto të dhëna është e pamundur të vazhdojmë më procedurën e përzgjedhjes së auditorëve. 
Kryesuesi konstatoi se Komisioni për Mbikëqyrjen e Financave Publike, njëzëri nxori këtë
Përfundim

Të kërkohet nga Komisioni Qendror i Zgjedhjeve, që të dërgoj të dhëna zyrtare për Komisionin për Mbikëqyrjen e Financave Publike, lidhur me subjektet politike të cilat dorëzojnë në KQZ, Raportet Vjetore Financiare dhe  Raport të Deklarimit Financiar të Fushatës. 

Mbledhja përfundoi në orën  11:00.

E përgatiti:

Njësia për Mbështetjen e Komisionit.          

                                                                                                          Kryetari i Komisionit

      Ali Sadriu

